
Yamakritam Krishnanarayana Stotram

ಯಮಕೃತಂ ಕೃಷ್ಣನರಾಯಣಸ್ತೋತ್ರಂ

ನಿಃಶ್ವಸಂತಂ ಚ ದೀನಂ ಚ ಸ್ವಾಧಿಕಾರನಿರರ್ಥಕಂ .

ಯಮರಾಜಾಽಪಿ ನೀಲಾದ್ರೌ ಶ್ರೀಹರಿಂ ಪ್ರಣಿಪತ್ಯ ಚ ..೭೦..

ತುಷ್ಟಾವ ಶ್ರೀಜಗನ್ನಾಥಂ ಸ್ವಾಧಿಕಾರದೃಢಸ್ಥಿತೌ .

ನಮಸ್ತೇ ಚೈಕತತ್ತ್ವಾಯ ದ್ವೈತಾಯಾಽನಂತಕಾಯ ಚ ..೭೧..

ಸ್ವಪ್ರೋತಸರ್ವರೂಪಾಯ ಧೃತಿಪುಷ್ಟಿಕರಾಯ ಚ .

ಸರ್ವಾಭಾಸಾಧಿದೇವಾಯ ನಮಸ್ತೇ ಸರ್ವಯೋನಯೇ ..೭೨..

ವಿಶ್ವಾಸಾಯ ಗುರವೇ ಸಾಕ್ಷಿಣೇ ತೇ ನಮೋ ನಮಃ .
ಕಾರುಣ್ಯಸಿಂಧವೇ ತುಭ್ಯಂ ಪರಾತೀತಾಯ ತೇ ನಮಃ ..೭೩..

ಜನ್ಮಮೃತ್ಯುಪ್ರಹರ್ತ್ರೇ ತೇ ನಮೋಽಸ್ತು ದೀನಬಂಧವೇ .

ಮಾಯಾಧಿಷ್ಠಾತ್ರಾತ್ಮನೇ ತೇ ಪೀತಕೌಶೇಯವಾಸಸೇ ..೭೪..

ಮಾಯಾಚಕ್ರಕರ್ತನಾಯ ಚಕ್ರಿಣೇ ತೇ ನಮೋ ನಮಃ .
ದಂಡದಾತ್ರೇಽಧಿಕರ್ತ್ರೇ ತೇ ಪರಮೇಶಾಯ ವೈ ನಮಃ ..೭೫..

ನೀಲಮೇಘಸುವಪುಷೇ ನೀಲಾದ್ರಿವಾಸಿತಾಯ ಚ .

ನಮಸ್ತೇ ಪುಂಡರೀಕಾಕ್ಷಿಶೋಭಿತಾಯ ಗದಾಭೃತೇ ..೭೬..

ಶ್ರೀವತ್ಸಕೌಸ್ತುಭಶೋಭಾಭಾಸತ್ಸಮೂಢವಕ್ಷಸೇ .

ನೀಲವರ್ಣಂ ನೀಲಶೈಲಗುಹಾವಾಸಂ ಕೃಪಾಲಯಂ ..೭೭..

ಆಶ್ರಿತಾನಾಂ ತು ದುಃಖಘ್ನಂ ಪ್ರಣಮಾಮಿ ಪರಾತ್ಪರಂ .

ಯತ್ಪಾದಯೋರಾಶ್ರಯೇ ಸಂಲ್ಲುಬ್ಧಾ ಶ್ರೀರನಪಾಯಿನೀ ..೭೮..

ವರ್ತತೇ ಶಾಶ್ವತೀ ಲಕ್ಷ್ಮೀರ್ಭಕ್ತೈಶ್ವರ್ಯಪ್ರದಾಯಿನೀ .

ಯಾ ಪ್ರಕೃತಿಃ ಪರಾಧೀನಾ ಪರೇಶ ತವ ವಾಂಚ್ಛಯಾ ..೭೯..

ತ್ವಾಮಾವೃತ್ತ್ಯ ವಿಕಾಸಂ ಸಂಪ್ರಯಾತಿ ಬಂಧಮುಕ್ತಯೇ .

ಭುಕ್ತಭೋಗಾಯ ಚಾರ್ಪಯತಿ ನಿರ್ವಾಣತಾಂ ತ್ವದಿಚ್ಛಯಾ ..೮೦..

ತ್ವಮೇವ ತು ಪರಬ್ರಹ್ಮ ಬ್ರಹ್ಮರೂಪೇಣ ವರ್ತಸೇ .

ಭೂಮರೂಪೇಣ ಚ ವ್ಯೂಹರೂಪೇಣ ವರ್ತಸೇ ತಥಾ ..೮೧..

ಯಮರೂಪೇಣ ಚ ರುದ್ರರೂಪೇಣ ವರ್ತಸೇ ವಿಭೋ .

ಲಕ್ಷ್ಮೀನಾರಾಯಣ ವಿಷ್ಣೋ ಕೃಷ್ಣನಾರಾಯಣಪ್ರಭೋ ..೮೨..

1



ಯಮಕೃತಂ ಕೃಷ್ಣನರಾಯಣಸ್ತೋತ್ರಂ

ಕಾಂಭರೇಯಮಹಾರಾಜ ಕೃಪಾಲೋ ತೇ ನಮೋ ಮುಹುಃ .
ಪ್ರಭಾನಾರಾಯಣ ಪಾರ್ವತೀಶನಾರಾಯಣ ಪ್ರಭೋ .

ಹಂಸನಾರಾಯಣಮಂಜೂನಾರಾಯಣ ನಮೋಽಸ್ತು ತೇ ..೮೩..

ಸಗುಣೇಶ ತವ ಪತ್ನೀಂ ದುಃಖಹರ್ತ್ರೀಂ ನಮಾಮ್ಯಹಂ .

ಪುತ್ರಚಿಂತಾವಾರಯಿತ್ರೀಂ ಧಾರಯಿತ್ರೀಂ ನಮಾಮ್ಯಹಂ ..೮೪..

ಇತಿ ಶ್ರೀಲಕ್ಷ್ಮೀನಾರಾಯಣೀಯಸಂಹಿತಾಯಾಂ ಪ್ರಥಮೇ ಕೃತಯುಗಸಂತಾನೇ
೫೮೧-ಅಧ್ಯಾಯಾಂತರ್ಗತಂ
ಯಮಕೃತಂ ಕೃಷ್ಣನರಾಯಣಸ್ತೋತ್ರಂ ಸಂಪೂರ್ಣಂ .

ಲಕ್ಷ್ಮೀನಾರಾಯಣೀಯಸಂಹಿತಾ .ಖಂಡ ೧.ಅಧ್ಯಾಯ ೫೮೧/೭೨-೮೪..

